
7

Diego e i compagni ëan missi a mâ partio,

E do pescio l’ëa scimile a so sorte,

Ch’ô doveiva moî frito oppù rostio

Cangiando solo genere de morte:

Quelli alzavan zà e remme, ma pentio

Un di stessi a-i compagni ô criava forte,

Che besêugnava primma d’ammassâli,

Per aumentâghe a peña, ravvivâli.

E gh’azzunzeiva subito ûn selvaggio

Chi ëa de tûtti ô ciù barbaro e ô ciù vegio,

Che pe pûnî i foestê do grave oltraggio

Da lô fæto a indigeni l’ëa megio

De portâ i treî Spagnolli a-ô so villaggio

E in quello ristorâli ä bellamegio,

Pe fâli moî con ûn sûpplizio ciù

Solenne e atroce in faccia da tribû.

A quanto ô tristo vegio ô progettava

A ciûsma tûtta a gh’applaudiva allôa;

E a tiava sciû i trei naufraghi, e a ghe dava

Pe ristorâli dentro da canôa

Un pittin d’ægua dôçe e de cassava,

E a i acquegava poi vixin â prôa,

Ligandoghe ben streite e gambe e e brasse

Avanti che a so forza a ghe tornasse.

De tribû bellicose, che a-e turchiñe

Montagne da Giammaica son promê

E dä parte do Sud a-ô mâ vixiñe

Ean quelli Indien: e parte ëan di corrê,

I quæ da-e grende Antille a-e ciù picciñe,

A notizia da guæra co-i foestê

Da pertûtto portavan e l’allarme,

E ô segnale de dâ de man a-i arme.

